
MINUTI

Il-Minuti tal-Laqgħa Nru 016 li saret  fl-1 ta’ April 2020, ġew konfermati. 

IT-TEKNOLOĠIJA U T-TFAL – DISKUSSJONI

IĊ-CHAIRPERSON (Onor. Anthony Agius Decelis): Il-laqgħa tal-lum hija ta’ importanza kbira għaliex fiha se niddiskutu dak li ġara fil-qasam edukattiv matul dawn l-aħħar xhur u dak li ġara biddel ħafna l-mod ta’ kif konna qegħdin ngħixu sa ftit taż-żmien ilu! F’dan l-istadju l-qasam edukattiv qam għall-okkażjoni u għamel użu mit-teknoloġija moderna sabiex l-edukazzjoni tibqa’ titwassal lit-tfal u liż-żgħażagħ tagħna. Magħna llum għandna diversi esperti li kellhom x’jaqsmu f’dan kollu b’modi differenti. Nixtieq ninformakom li din il-laqgħa se tkun imxandra fuq l-istazzjon tal-Parlament u se tkun qiegħda tiġi streamed live fuq il-websajt tal-Parlament. Is-suġġett tal-lum se jkun it-teknoloġija u t-tfal u magħna għandna s-Sur Stephen Cachia, Direttur Ġenerali fid-Dipartiment għall-Kurrikulu, Tagħlim tul il-Ħajja u Impjegabilità, is-Sur Gaetano Bugeja, Direttur fid-Dipartiment tat-Tmexxija tal-Kurrikula, is-Sur Grazio Grixti, Direttur tal-Litteriżmu Diġitali u s-Sinjura Ingrid Sciberras Bray, għalliema li kellha first hand experience dwar kif it-tfal għamlu użu mit-teknoloġija f’dan iż-żmien daqshekk diffiċli. 

Sur Cachia, se nħalli f’idejk sabiex tagħtina preżentazzjoni dwar x’sar mid-Dipartiment tal-Edukazzjoni biex nużaw it-teknoloġija moderna ħalli t-tagħlim ta’ uliedna jibqa’ għaddej b’mod naturali kemm jista’ jkun. 

IS-SUR STEPHEN CACHIA (Direttur Ġenerali Fid-Dipartiment għall-Kurrikulu, Tagħlim tul il-Ħajja u Impjegabilità): Sur President, il-kollegi preżenti se jkomplu jelaboraw wara li nlesti l-preżentazzjoni tiegħi biex kemm jista’ ikun nagħmluha waħda interattiva. Kif tafu fit-12 ta’ Marzu ngħalqu l-iskejjel u l-istituzzjonijiet edukattivi kollha, sal-Università ta’ Malta. Imbagħad sussegwentament l-għeluq tal-iskejjel ġie estiż sal-aħħar ta’ Ġunju u mill-ewwel ittieħdu il-miżuri sabiex it-tagħlim, kemm jista’ jkun, jibqa’ għaddej minkejja dawn iċ-ċirkostanzi. Matul il-perjodu tat-tliet xhur li kien hemm wara dawn il-miżuri komplew jiġu żviluppati u fil-preżentazzjoni se nipprovaw nispjegaw x’sar u x’ma sarx. 

Mill-ewwel inħatar Grupp ta’ Ħidma għas-settur tal-iskola obbligatorja li kien magħmul minn rappreżentanti mit-tliet setturi fl-edukazzjoni obbligatorja u ċjoè mill-iskejjel tal-Istat, l-iskejjel Indipendenti u l-iskejjel tal-Knisja. Fil-grupp kien hemm ukoll rappreżentanza tal-union tal-għalliema, l-MUT. Ir-remit tal-grupp kien li jagħti direzzjoni dwar it-tagħlim online fil-kuntest tal-għeluq tal-iskejjel. Eventwalment dan il-grupp beda jħares ukoll lejn kif jista’ jiġi mmitigat fil-futur l-impatt kurrikulari tal-għeluq tal-iskejjel. S’issa saru madwar 20 laqgħa ta’ dan il-grupp u għadu qed jiltaqa’. Fil-fatt ħriġna ħames ċirkolari lill-iskejjel kollha ta’ Malta u Għawdex li fiha tajna direzzjoni dwar kif għandu jsir it-tagħlim online u l-parametri maqbulin bejn l-istakeholders kollha, inkluż il-union. Min irid jara dawn iċ-ċirkolari jista’ jaċċessahom fuq dik il-link li għandkom f’din l-islide. 

Kif ingħalqu l-iskejjel saħħaħna l-website tad-Dipartiment tal-Kurrikulu www.curriculum.gov.mt u fiha tfajna ħafna riżorsi għall-istudenti u għall-għalliema. Sussegwentement, ġiet żviluppata pjattaforma ġdida, Teleskola.mt, u fiha tellajna eluf ta’ lezzjonijiet. U għadhom qegħdin jittellgħu għal-livelli kollha tal-iskola obbligatorja, jiġifieri minn Year 1 sa Year 11. Ir-riżorsi ttellgħu minn ħafna edukaturi, education officers u għalliema għax kif inhi magħmula l-pjattaforma kull għalliem u kull edukatur jista’ jtella’ il-lezzjoni tiegħu. Din tiġi vetted mill-uffiċjali edukattivi u mbagħad titla’ fuq il-pjattaforma. Magħha għamilna wkoll programm televiżiv, darbtejn fil-ġimgħa, fuq TVM2 li jismu Teleskola TV, biex nippromwovu din il-website. Din il-ħidma saret mid-Direttorat għall-Programm ta’ Tagħlim u l-Assessjar.  

Apparti minn hekk, mill-ewwel ħdima ħafna sabiex nagħtu sapport għat-tagħlim online lill-edukaturi. Fil-fatt tlitt ijiem wara li għalqu l-iskejjel għamilna helplines mid-Direttorat għal-Litteriżmu Diġitali ħalli l-edukatur ikollu reference point jekk ikollu bżonn aktar appoġġ u sapport kif juża l-għodda diġitali. Dan id-Direttorat beda programm intensiv ta’ taħriġ u nista’ ngħid li fi tliet xhur għamlu 550 webinar għall-għalliema u l-edukaturi kollha. U kkalkolajna li attendew aktar minn 11,637 persuna għal dawn il-webinars. Id-Direttorat ta wkoll sapport individwali lill-iskejjel kull darba li talbu l-għajnuna u sar ħafna xogħol f’dan ir-rigward. Fil-fatt jekk wieħed jistaqsi lill-għalliema llum - ipparagunat ma’ tliet xhur ilu - fuq il-mod ta’ kif jafu jużaw ċerta għodda diġitali bħal pereżempju, il-Microsoft Themes, issib li l-għarfien żdied ħafna. F’din l-islide għandkom eżempji ta’ prattiċi tajbin li saru mill-iskejjel u tistgħu taċċessawhom jekk tidħlu fuq dik il-link. 

Punt importanti li nixtieq nenfasizza fuqu hu li dan ix-xogħol seta’ jsir għax diġà kien hemm ammont ta’ infrastruttura ta’ IT fl-iskejjel mis-snin l-imgħoddija. Fuq diversi snin ġew żviluppati numru ta’ affarijiet, bħal pereżempju, il-proġett One Tablet per Child li pprovda 15,000 tablet lill-istudenti u lill-edukaturi kollha tal-Year 4, Year 5 u Year 6. Din kienet għodda importanti sabiex stajna nimplimentaw dawn l-affarijiet. Il-fatt li kull edukatur ilu numru ta’ snin bil-laptop personali tiegħu bis-software stallat ... Pereżempju l-Microsfot Office kollu kien stallat diġà u ġew implimentati wkoll management learning systems bħal My School u Virtual Learning Environments bħal Fronter. U l-fatt li kellna Information Management Unit u Direttorat għal-Litteriżmu Diġitali li kienu diġà up and running u ilhom is-snin għaddejjin, għenuna sabiex noffru sapport qawwi mill-ewwel. 

L-użu tat-tablets żdied b’erba’ darbiet aktar bejn Frar u Mejju 2020. Fl-islide li jmiss tistgħu taraw din iż-żieda kif ukoll iż-żieda fl-użu tal-Microsoft Themes. L-użu tiegħu dan kien limitat ħafna qabel ma għalqu l-iskejjel mentri fiż-żmien li fih kienu magħluqin żdied ħafna l-użu tiegħu. Minn kważi 100,000 siegħa fl-2017, issa li għadna f’nofs is-sena 2020, morna għal 2 miljun siegħa ta’ użu tat-tablets! Mela jekk wieħed jikkalkula t-tablets kollha kemm qed jintużaw, fl-2020 diġà lħaqna 2 miljun siegħa! Waħda mir-raġunijiet kienet l-użu kbir tat-tablets minħabba s-sitwazzjoni li konna għaddejjin minnha.  

Irrid insellem ix-xogħol kbir li sar u naħseb li l-kollega se tispjega fuq ix-xogħol li sar fl-iskejjel. Fil-fatt ħafna mix-xogħol seħħ fl-iskejjel, jiġifieri l-implimentazzjoni ta’ dak il-qafas li għamilna on the ground mal-istudenti ġewwa l-iskejjel. Sar ħafna xogħol dedikat minn ħafna għalliema u edukaturi oħrajn mal-istudenti biex kemm jista’ jkun iżommu lill-istudenti tagħhom engaged mal-istudji tagħhom. Mhux dejjem kienet xi ħaġa faċli għax kien hemm id-diffikultajiet. Ovvjament l-età tagħmel differenza għax mod qed tgħallem tfal tal-kindergarten u mod ieħor qed tgħallem tfal tal-Year 11. Imma sar sforz kbir minn ħafna skejjel biex jagħmlu dan ix-xogħol u kulħadd mexa skont ir-realtà tiegħu. Fuq dik l-islide għandkom ukoll eżempji ta’ prattiċi tajbin li saru. 

Apparti l-edukazzjoni obbligatorja xtaqt insemmi wkoll l-istituzzjonijiet edukattivi l-oħra kollha li dawn ukoll daħlu għal din l-isfida u mill-ewwel marru għat-tagħlim online. Kemm l-Università, kemm l-MCAST kif ukoll l-ITS kienu fuq quddiem nett sabiex qalbu l-lectures tagħhom u s-sessjonijiet tagħhom online. Il-korsijiet tat-tagħlim tul il-ħajja qalbu wkoll għal fuq l-online, kif ukoll il-korsijiet organizzati mill-Kulleġġ Mikiel Anton Vassalli, jiġifieri l-kulleġġ li fihom l-iskejjel tal-mużika, drama, żfin u arti ta’ filgħaxija. Dawnl-istituzzjonijiet kollha qalbu għat-tagħlim online. 

Bħala Ministeru tajna għajnuna addizzjonali fejn stajna, b’mod partikolari għal dawk l-istudenti li kellhom diffikultajiet partikolari. Tqassmu laptops jew tablets lil min kellu bżonn u ngħataw internet connections lill-familji li kellhom bżonn sapport f’dan ir-rigward. Tqassmu madwar 700 resource pack kull ħmistax lil studenti li seta’ kellhom diffikultà biex jaċċessaw ir-riżorsi onlajn; ġimgħa lill-istudenti tal-primarja u ġimgħa lill-istudenti tas-sekondarja. U studenti li kienu eliġibbli għal lunch b’xejn qabel l-għeluq tal-iskejjel xorta baqgħu jirċevuh billi beda jittieħed direttament id-dar tagħhom. 

Kien hemm servizzi oħrajn li qalbu online, fosthom in-National School Support Service li offra appoġġ psiko-soċjali minkejja li huwa settur aktar diffiċli imma dan xorta baqa’ jagħti s-sapport tiegħu. U kif bdejna naslu lejn l-għeluq tas-sena skolastika bdejna nagħtu wkoll is-servizz ta’ career guidance. Entitajiet oħra tal-MEDE, bħall-Foundation for Education Services, l-Institute for Education u l-Aġenzija Nazzjonali tal-Litteriżmu qalbu online wkoll. Il-helpline 2598100 kien importanti ħafna u dan ġie żviluppat matul dan il-perjodu, b’mod dettaljat ħafna, sabiex għal kull area fl-edukazzjoni, jekk xi ħadd iċempel fuq dak in-numru jiġi mqabbad ma’ professjonist li jkun intiż f’dik l-area partikolari. 

Punt ieħor importanti li għamilna bħala Ministeru huwa li tajna direzzjoni ċara lill-istudenti kollha dwar l-assessjar u l-eżamijiet għas-sena skolastika, jiġifieri mill-bidu nett kulħadd kien jaf id-direzzjoni fejn kienet sejra u allura kien hemm deċiżjonijiet fuq il-benchmark assessment, fuq l-eżamijiet annwali, fuq l-eżamijiet tas-SEC u tal-matrikola kif ukoll fuq kif l-istudenti kienu se jidħlu għas-sena akkademika li jmiss fl-istituzzjonijiet post-sekondarji u terzjarji. Dawn kienu kollha ppubblikati fuq il-website tal-Ministeru permezz ta’ FAQs. 

Nagħlaq bl-islide li jmiss li hija fuq “Inħarsu ‘l quddiem”. Bħalissa l-Grupp ta’ Ħidma magħmul minn rappreżentanti tat-tliet setturi kif ukoll mill-MUT qed jiltaqa’ u jiddiskuti dawn it-tliet affarijiet li se nsemmi. L-ewwel qegħdin nieħdu feedback dwar kif sar it-tagħlim online f’dan il-perjodu. Diġà sar stħarriġ mal-edukaturi u bħalissa qed isir stħarriġ ieħor mal-ġenituri u mal-istudenti biex nipprovaw nitgħallmu u nibnu fuq l-esperjenza li kellna s’issa. It-tieni qegħdin naħdmu biex intejbu u nsaħħu l-linji gwida dwar it-tagħlim online. Kien hemm diversi esperjenzi li tgħallimna minnhom u allura hemm diskussjonijiet mal-union u mat-tliet setturi fuq kif nistgħu nsaħħu l-linji gwida li tajna fuq it-tagħlim online biex nitgħallmu mill-esperjenza tagħna. Id-diskussjonijiet huma pożittivi u jidher li ċerti affarijiet li jistgħu jitjiebu se naslu biex noħorġu linji gwida ħalli ntejbuhom ukoll. It-tielet hu li qed isir xogħol sabiex jinħarġu linji gwida għall-edukaturi dwar miżuri ta’ mitigazzjoni għall-kurrikulu tas-sena skolastika li jmiss u qegħdin nitolbu wkoll feedback mingħand l-edukaturi għax huma jafu eżattament x’għamlu on the ground. B’hekk kif għedt is-sillabi tas-sena d-dieħla jkunu mitigati sa ċertu punt minħabba li nafu li kien hemm tliet xhur ta’ tħarbit fis-sistema edukattiva, u li din ġiet mitigata bit-tagħlim online. Għalhekk qegħdin nagħmlu numru ta’ suġġerimenti għal kull suġġett u għal kull età. 

L-aħħar punt hu li qed issir ħidma ta’ tħejjija għall-ftuħ tas-sena skolastika li jmiss. L-Uffiċċju tas-Segretarju Permanenti qed jikkordina dan ix-xogħol u qegħdin nieħdu diversi xenarji li jista’ jkun hemm f’Settembru li ġej. Qiegħed isir xogħol ta’ tħejjija b’diskussjoni mal-istakeholders kollha biex naraw kif jistgħu jinfetħu l-iskejjel is-sena d-dieħla. Nirringrazzjakom. 

IĊ-CHAIRPERSON: Grazzi. Ingħaqad magħna l-Onor. Ivan Bartolo, li huwa Membru attiv ħafna f’dan il-Kumitat u fil-qasam soċjali. L-Onor. Robert Cutajar xtaq jagħmel xi mistoqsijiet. Ma nafx jekk intom tridux tkomplu żżidu u tibnu fuq l-argumenti tas-Sur Cachia ħalli mbagħad niftħu d-diskussjoni. 

L-Onor. Robert Cutajar. 

ONOR. ROBERT CUTAJAR: Sur Cachia, l-ewwelnett nirringrazzjak tal-preżentazzjoni tiegħek. Naħseb huwa obbligu tiegħi, flimkien mal-kollega tiegħi l-Onor. Ivan Bartolo, sabiex f’isem l-Oppożizzjoni nirringrazzja lil dawk in-nies kollha fil-qasam tal-edukazzjoni li ħadmu u taw il-kontribut tagħhom f’din is-sitwazzjoni li ħadd ma kien qiegħed jistenna. Huwa tajjeb li bħala politiċi ngħidu grazzi tal-impenn tagħkom fl-interess tat-tfal.  

Intom ħadtu xi tip ta’ rassenja? Nafu llum kemm kien hemm tfal li pparteċipaw f’dawn il-lezzjonijiet u x’kien ir-rendiment tagħhom? Qed ngħid hekk għax b’responsabilità tad-dekasteru li għandi b’rabta mal-isports, li nixtieq nara ftit aktar u, jekk Alla jrid, fil-ġimgħat u x-xhur li ġejjin bħala Oppożizzjoni se nkunu qegħdin naraw li l-iskejjel ma jibqgħux jagħtu biss minn lezzjoni għal tnejn fil-ġimgħa f’dak li għandu x’jaqsam mal-eżerċizzju fiżiku. Din hija problema u nibqa’ mnixxef kif jista’ jkun illum, fl-2020, għandna dawn ir-riżultati b’rabta mal-obeżità u bħala pajjiż, biex ma nipponta subgħajja lejn ħadd, nibqgħu ċassi u ma neħdux l-azzjonijiet li suppost obbligati li nieħdu f’dan ir-rigward! Din il-ġimgħa konna fl-aħbarijiet b’dak li qal il-Prim Ministru Ingliż, però naħseb li jekk inpoġġu jdejna fuq il-kuxjenza tagħna, naħseb li kull wieħed u waħda minna għandna ninnotaw li l-fatt li għandek skejjel primarji u sekondarji li ħafna minnhom joffru biss minn lezzjoni sa tnejn tal-P.E fil-ġimgħa, hija xi ħaġa li tinkwetani.  
Qiegħed insemmi dan kollu għax kont qiegħed nitkellem mal-Għaqda Ġurnalisti Sportivi u kien hemm waħda mill-ġurnalisti li nzertat li hija għalliema wkoll u kienet xi ftit iddiżappuntata għax ir-rendiment li kienet qed tagħti hi fl-interess tat-tfal jidher li ma kienx qed ikun hemm ir-response mixtieq. Għalhekk nafu eżattament għal kull suġġett u għal kull lezzjoni x’kien ir-rispons min-naħa tat-tfal? Bħala stock take ta’ dak li rajna min-naħa tat-tfal nistgħu ngħidu li pereżempju fil-matematika kien hemm 80% tal-istudenti li pparteċipaw online? Qiegħed nieħu l-matematika biss bħala eżempju għax qiegħed nistaqsi għal kull suġġett. 

IS-SUR STEPHEN CACHIA: Il-feedback kien wieħed differenti minn skejjel differenti u kull skola għamlet l-almu tagħha biex kemm jista’ jkun l-istudenti jiġu milħuqa. Għandna ħafna stejjer ta’ surmastrijiet u kapijiet ta’ skejjel u assistenti kapijiet li kienu jieħdu l-feedback mill-għalliema u mbagħad jipprovaw jikkuntattjaw lill-istudenti li ma kenux qegħdin jipparteċipaw. Fir-realtà l-imma kienet id-distanza għax it-tfal kienu d-dar u kienu jiddependu ħafna drabi minn kemm il-ġenituri tagħhom jew il-carers tagħhom kienu qegħdin jgħinuhom biex jidħlu fiha. U dik ħalliet impatt ukoll. Permezz tal-istudju li għamilna fost l-edukaturi - eventwalment meta jingħalaq l-istudju fost il-ġenituri u l-istudenti jkollna aktar informazzjoni – pprovajna nieħdu snapshot ta’ kemm ilħaqna studenti. Skont l-istudju li għamilna u li rrispondew għalih 2,000 edukatur minn 5,000 jew 6,000 edukatur f’kwestjonarju li għamilna f’Mejju … 

ONOR. ROBERT CUTAJAR: Ma kienx obbligatorju? 

IS-SUR STEPHEN CACHIA: Le. Kien hemm l-iskejjel kollha li pparteċipaw, kemm tal-Istat kif ukoll l-oħrajn, u minn dawn kien hemm 37% li qalu li l-istudenti kollha pparteċipaw fil-lezzjonijiet tagħhom, 26% li qalu li aktar min-nofs ipparteċipaw, jiġifieri jekk neħduhom flimkien qisu kellna 63% li qalu li aktar min-nofs l-istudenti tagħhom kienu qed jattendu l-lezzjonijiet. Imbagħad kien hemm 19% li qalu li kellhom inqas min-nofs u 17% li qalu li ftit li xejn l-istudenti pparteċipaw għal-lezzjonijiet tagħhom. Ejja ngħidu li 63% qalu li aktar min-nofs tal-istudenti tagħhom kienu qed jipparteċipaw għal-lezzjonijiet tagħhom u li pparteċipaw b’mod regolari. L-oħrajn qalu li l-parteċipazzjoni kienet ħafna inqas minn hekk. Fil-każ tal-primarja kienet aktar minn 70% tal-istudenti li kienu qed jipparteċipaw filwaqt li fil-każ tas-sekondarja din kienet tinżel għal madwar 50%. 

Naħseb li dan kien snapshot realistiku tas-sitwazzjoni on the ground u r-realtà kienet li minkejja ħafna tentattivi u sforzi li saru sabiex jipprovaw jilħqu l-istudenti kollha, xorta waħda kien hemm numru ta’ studenti li ma pparteċipawx mal-online teaching and learning. Dik hija r-realtà li wieħed irid jaħdem fuqha hekk kif nibdew is-sena skolastika li jmiss biex kemm jista’ ikun nipprovaw nerġgħu nġibu lil kulħadd ingranat lejn l-edukazzjoni wara dan il-perjodu. Naħseb li jekk tqabbel din iċ-ċifra ma’ ċifri oħra barra minn Malta naraw li hija ċifra tajba u naħseb li waħda mir-raġunijiet kienet li m’użajniex biss l-internet imma użajna wkoll mezzi oħra fejn rajna li l-internet forsi ma kienx qed ilaħħaq. 

Fuq l-isports huwa veru li dan ilu ta’ problema s-snin imma, to be fair mad-Dipartiment tal-kollega tiegħi, qiegħed isir ħafna xogħol biex nipprovaw insaħħu l-isports. Madwar sentejn ilu daħħalna programm tal-isports mill-Form 1, fejn l-istudenti setgħu jagħżlu dan is-suġġett bħala option fil-Form 1 u jkollhom erba’ lezzjonijiet fil-ġimgħa fl-isport preferut tagħhom. 

ONOR. ROBERT CUTAJAR: Però mhux fl-iskejjel kollha? 

IS-SUR STEPHEN CACHIA: Le, qiegħda fl-iskejjel sekondarji. 

ONOR. ROBERT CUTAJAR: Bħala option? 

IS-SUR GAETANO BUGEJA (Direttur fid-Dipartiment tat-Tmexxija tal-Kurrikula): Fl-iskejjel sekondarji tal-Istat qiegħda bħala option u mhux għall-istudenti kollha, jiġifieri min irid jagħżilha u min ma jridx ma jagħżilhiex.  

ONOR. ROBERT CUTAJAR: Pereżempju, anke l-MDPA? 

IS-SUR GAETANO BUGEJA: L-MDPA le. 

IS-SUR STEPHEN CACHIA: Il-problema tal-MDPA, billi huwa speċjalizzat fil-perfoming arts, ma stajniex inżidu speċjalizzazzjoni oħra. Imma fl-iskejjel l-oħrajn kollha, il-middle schools kollha tal-Istat, għandhom din l-opportunità. L-idea hi li tant kien hemm domanda għan-National Sports School li għedna ejja noffru xi ħaġa li mhijiex tan-National Sports School imma tagħti l-opportunità lill-istudenti sabiex jieħdu l-isports mill-età tal-Form 1. Issa dak huwa suġġett popolari ħafna u dejjem qed jikber bħala popolarità u l-idea hi li nkomplu nsaħħuh. Bla dubju, nistgħu nagħmlu aktar, u fil-primarja naħseb li qed isir xogħol tajjeb ħafna … 

IĊ-CHAIRPERSON: Naħseb li dan nistgħu nagħmluh bħala suġġett għalih u nieħdu laqgħa sabiex niddiskutu l-obeżità għax huwa suġġett importanti ħafna għalina. Imma llum il-mistednin tagħna ġew ippreparati biex jitkellmu fuq dan is-suġġett. Kif għedt din tal-isports hija diskussjoni interessanti u nistgħu neħduha on board u nagħmlu sessjoni apposta għaliha. 

IS-SUR GAETANO BUGEJA: Min-naħa tiegħi kont se nidħol ftit fuq l-aspett tat-teknoloġija. Meta bdejna kellna website waħda biss li hija l-curriculum.gov.mt, li matul is-snin kienet tiġi mimlija bir-riżorsi imma malli għalaqna l-iskejjel irrealizzajna li għandna bżonn website oħra li tkun addatta għall-bżonnijiet tal-lum, bil-features li hawn illum u li tkun sempliċi biex jużaha kulħadd. Mela jekk se nfittex fuq is-suġġett tal-Malti ma rridx infittex mod u jekk se nfittex fuq is-suġġett tal-Ingliż irrid infittex mod ieħor. B’hekk ħloqna din il-website ġdida bl-isem teleskola.mt, li permezz ta’ tliet clicks issib dak li għandek bżonn. L-ewwel tagħżel jekk hux primarja jew sekondarja, imbagħad tagħżel is-sena u mbagħad tagħżel is-suġġett li trid. U hemmhekk se ssib numru ta’ lezzjonijiet ta’ dik is-sena partikolari, bil-videos, eċċ. Dawn ir-riżorsi tawhomlna l-għalliema stess. 

IĊ-CHAIRPERSON: Jekk xi ħadd irid jagħmel xi ftit reviżjoni fis-sajf mat-tfal tiegħu jista’ jaqbad u jidħol f’din il-website?   

IS-SUR GAETANO BUGEJA: Iva. Jidħol hawnhekk u jsib dak li jrid.  

IĊ-CHAIRPERSON: U x’jisimha l-website?  

IS-SUR GAETANO BUGEJA: Teleskola.mt. Mela inti pereżempju tfittex Year 5, Primarja u Matematika u ssib numru ta’ lezzjonijiet, b’kull lezzjoni jew bil-handouts jew bil-videos jew bil-power point presentation, skont dak li s-soltu jużaw l-għalliema. 

IĊ-CHAIRPERSON: Inħeġġu lill-ġenituri sabiex jekk qed jarawna bħalissa u jixtiequ jagħmlu xi reviżjoni mat-tfal tagħhom jidħlu fuq il-websajt u jsibu l-lezzjonijiet li għandhom bżonn minn fuqha.  

IS-SUR GAETANO BUGEJA: Għadha attiva u beħsibna nżommuha attiva u nkomplu nkabbruha. S’issa hemm xi 3,000 lezzjoni fuqha fuq is-suġġetti kollha u fis-snin kollha. 

IS-SUR GRAZIO GRIXTI (Direttur tal-Litteriżmu Diġitali): Is-sodisfazzjon tagħna hu li għalkemm l-iskejjel kienu miftuħin normali kien hemm id-Direttorat tagħna li kien qed jissapportja lill-għalliema biex jużaw it-teknoloġija biex jilħqu aktar studenti. Imbagħad kif ingħalqu l-iskejjel, mil-lum għal għada, il-qalba saret ħafna aktar malajr u kemm l-għalliema, kemm l-istudenti u kemm il-ġenituri pparteċipaw fiha. Rajna kollaborazzjoni u koperazzjoni mingħand kulħadd. Tgħallimna wkoll mill-feedback li ħadna mingħand l-għalliema u l-istudenti, bħal pereżempju li skola tmur fuq pjattaforma waħda ħalli kulħadd ikun organizzat. Din serviet ta’ tagħlima għalina wkoll biex jekk ‘il quddiem jerġa’ jiġri xi ħaġa bħal din inkunu nafu kif se naħdmu. 

IĊ-CHAIRPERSON: Grazzi. Is-Sinjura Sciberras Bray hija għalliema li kienet on the ground. Stidintha biex tiġi hawnhekk ħalli tgħidilna ftit l-esperjenza tagħha. Fil-ftit ħin li għamilt nitkellem magħha impressjonatni ħafna bil-mod ta’ kif kienu qed iġibu ruħhom l-għalliema on the ground. Ħafna drabi l-policy makers jagħmlu l-policy imma l-users ikunu jafu kemm din l-għodda li nagħtuhom se tagħmel ġid. Għalhekk nitlob lis-Sinjura Sciberras Bray sabiex tgħidilna l-esperjenza tagħha f’din id-dinja ġdida li għexna. 

IS-SINJURA INGRID SCIBERRAS BRAY (Għalliema tal-Franċiż): Jiena għadni kemm għalaqt 23 sena bħala għalliema u nista’ ngħid li din kienet sitwazzjoni li qatt ma stennejnieha. Fit-12 ta’ Marzu li għadda, li kienet l-aħħar ġurnata tal-iskola, kellna jum ta’ ċelebrazzjoni u kif beda jitħabbar bejn il-ġenituri li l-iskejjel kienu se jingħalqu, it-tfal mill-ewwel ħassew li kien hemm ċerta paniku dwar x’kien se jiġri. Kif wasalna lura l-iskola - għax jum iċ-ċelebrazzjoni għamilnieh barra minħabba l-miżuri li kellhom jittieħdu - it-tfal daħlu lura fil-klassijiet u jien inzertajt l-aħħar Tnejn u allura kont non-contact, jiġifieri kont fl-istaff room, imma mill-ewwel bdew ġejjin xi tfal jistaqsuni jekk jistgħux jieħdu l-materjal magħhom id-dar just in case li l-iskejjel ma jiftħux. Għalhekk mort ftaħt il-klassi biex it-tfal jieħdu l-affarijiet li kellhom jieħdu. 

L-għada, kont qiegħda nitkellem ma’ żewġ kollegi ħbieb tiegħi li jgħallmu miegħi u li bdew jaħsbu li jista’ jkun il-każ li l-iskejjel itawlu aktar biex jiftħu! U dak il-ħin ikkonfondejt! Bdejt ngħid x’se jiġri? Il-programm irrid inlestih jew le? Se jkun hemm eżamijiet? Bdew jiġuni ħafna mistoqsijiet li dak il-ħin ma kontx naf x’inhi r-risposta tagħhom. B’hekk iddeċidejt li dak il-ħin nieħu stand u lill-istudenti tiegħi nara kif se nwassalhom. L-ewwel ħaġa li għamilt kienet li kkuntattjajt ħabib tiegħi li huwa EO fid-Digital Literacy, is-Sur Omar Seguna, u staqsejtu x’inhi l-platform biex I safeguard myself u mill-ewwel ssuġġerili li nagħmel użu mill-Microsoft Themes. Ipprovajna ftit kif jaħdem billi għamilna speċi ta’ klassi u esperimentajna ftit kif jaħdem. Imbagħad fil-weekend ikkuntattjajt lis-segretarja tal-iskola u staqsejtha biex tgħaddili l-email addresses tal-istudneti biex inżidhom fil-klassijiet virtwali. 

Sadanittant bdejt nipprova nara fuq messenger jekk insibx l-istudenti biex nipprova ngħidilhom x’se jiġri u nzertajt li mal-Year 7 kelli żewġ studenti li qaluli li setgħu jikkreaw lil kulħadd fi grupp biex jiffaċilitawli l-affarijiet. Din għamluha u bdejt indaħħal l-istudenti bl-email addresses ħalli nkunu nistgħu nibdew nesperimentaw ftit u naraw kif se mmorru. Is-segretarja pprovditli l-email addresses, ikkreajt il-klassijiet u bdejna naħdmu. Biex nara li kulħadd qed jirċievi l-affarijiet bdejt nibgħat fuq il-My School bl-email address tiegħi biex ikunu jistgħu jibagħtuli lura u mbagħad bdejt nibagħtilhom ukoll fuq il-Microsoft Themes. Bqajt nuża t-tnejn li huma għax kien hemm min sab diffikultà minn fuq il-Microsoft Themes biex iniżżel l-affarijiet. U allura biex inkun safe li qed nilħaq lil kulħadd użajt iż-żewġ pjattaformi. 

Il-ġimgħa ta’ wara ssuġġerejt lit-tfal, lil min ried, għax kien hemm min il-file kien għadu l-iskola, li jekk iridu niftehemu, niftħilhom il-klassi biex jieħdu l-files u l-photocopies tal-bqija tas-sena għax kienu diġà lesti. U fil-fatt tajthom il-pack mill-ewwel biex ikollhom fuq xiex jiktbu u, eventwalment, bdejna bil-lezzjonijiet. Fl-iskola tiegħi kont l-ewwel waħda li bdejt nagħmel hekk u ħeġġiġt lil sħabi u rnexxielna. Ħafna mill-għalliema bdew jagħmlu l-lezzjonijiet grazzi għall-SMT u għall-kap tal-iskola, fejn anke matul il-weekends baqgħet in kuntatt x’se jsir u ma jsirx u biex tħeġġeġ ukoll lit-tfal ħalli jidħlu għal-lezzjonijiet virtwali. Il-fatt li offrejtilhom il-packs serrħet moħħ it-tfal għax min ma kellux printer id-dar xorta seta’ jaħdem u mbagħad kemm jieħu ritratt tal-karta u jibgħatli biex inkun nista’ nikkoreġi x-xogħol li għamel. Eventwalment l-ammont ta’ korrezzjonijiet beda jiżdied u peress li konna jien u żewġt itfal li qed nużaw il-ħin kollu s-sistema online, l-internet ħafna drabi beda jeħel xi ftit u allura l-affari bdiet tieħu aktar fit-tul. Però ħdimna. 

Eventwalment bdejt nuża forms li bihom tiffaċilità x-xogħol kemm lili kif ukoll lill-istudenti għax ir-riżultat bdew jarawh mill-ewwel. Offrejt li nagħmel live online lessons għas-sempliċi raġuni li s-suġġett tiegħi ma stajtx naqbad u nibgħat il-materjal biss u nserraħ rasi li t-tfal se jsibuh, jaħdmuh u jibagħtuhuli. Peress li ngħallem il-Franċiż ridt nagħmel il-lezzjoni jien, ridt nilħaq l-erba’ kompetenzi u ovvjament ridt l-interazzjoni. Għalkemm kienet differenti milli kieku qiegħda fil-klassi proprja, almenu l-fatt li t-tfal kienu qegħdin jarawni serrħitilhom rashom. Fil-fatt ġieli għamilt lezzjonijiet fil-public holidays għax riduhom it-tfal, u ġieli għamilt lezzjoni ta’ siegħa u nofs ukoll, però t-tfal ipparteċipaw bi ħġarhom u ħadu gost. L-uniku dispjaċir li għandi huwa li xorta kien hemm numru ta’ tfal, li għalkemm il-kap tal-iskola baqgħet iċċemplilhom u tħeġġiġhom biex jipparteċipaw, baqgħu ma daħlux għal-lezzjonijiet virtwali. Minn Year 7 u Year 8, is-sentejn li ngħallem jien, kelli overall ta’ 85% li daħlu b’mod regolari u taw ix-xogħol tagħhom regolarment minn Marzu sal-aħħar lezzjoni fl-aħħar ġimgħa ta’ Ġunju. 

Għat-tfal li jaraw lill-għalliema tagħmel il-lezzjoni kienet ta’ wens. Uħud mit-tfal ħassewha li nqatgħu minn ma’ sħabhom tal-iskola u permezz ta’ dawn il-lezzjonijiet reġgħu bdew jaraw lil sħabhom u lill-għalliema u dik tathom ċerta assigurazzjoni. Jien mill-ewwel serraħtilhom rashom li daqshom kont naf imma tajthom il-kelma li se nibqgħu naħdmu u li l-lezzjonijiet se jsiru xorta waħda biex nilħqu s-sillabu tagħna. Fil-fatt mhux talli ntlaħaq imma talli kellna xahar sħiħ iddedikat totalment għar-reviżjoni, jiġifieri ħadu aktar kunfidenza fis-suġġett u l-ġenituri serrħu rashom ukoll. Kelli wkoll ġenituri li segwew il-lezzjonijiet, li as such lili ma dejqitni xejn. L-aktar feedback li kelli mingħand il-ġenituri kien minħabba li ma kellhomx biżżejjed gadgets id-dar biex it-tfal tagħhom isegwu l-lezzjonijiet. Fil-fatt dik l-aktar ħaġa li forsi kienet ftit tedjanti għal uħud mit-tfal għax kien qed ikun hemm l-aħwa li jkollhom il-lezzjonijiet fl-istess ħin.

Naħseb li idealment ikollhom laptop minn fuq xiex jaħdmu għax aktar jagħmel sens fl-opinjoni tiegħi milli jkollhom tablet. Pereżempju, waqt il-lezzjonijiet biex jibagħtuli x-xogħol li jkunu għamlu, peress li waħda mill-kompetenzi hija l-kitba u hemm l-aċċenti fuq ċerti ittri, biex niffaċilita x-xogħol kemm lilhom kif ukoll għalija, minn fuq il-Word għallimthom jużaw kif idaħħlu l-aċċenti u mbagħad jien nikkoreġi bil-comments. U dik ħadmet tajjeb ħafna. 

IĊ-CHAIRPERSON: Sinjura Bray, prosit. Jien kelli telefonata mas-Sinjura u mill-ewwel indunajt li hija role model u għalhekk xtaqtha li tiġi hawnhekk. Ħaqqek prosit u jalla l-għalliema kollha jimxu kif imxejt inti. Issa nixtieq niftaħ id-diskussjoni. L-Onor. Rosianne Cutajar bħala professjoni hija għalliema u għamlet perjodu twil tgħallem. Għandna magħna wkoll lill-Onor. Ian Castaldi Paris li huwa nutar u għandna wkoll lill-Onor. Ivan Bartolo li għandu għal qalbu ħafna l-aspett soċjali. Għalhekk niftaħ id-diskussjoni u nsejjaħ lis-Segretarju Parlamentari Rosianne Cutajar.  

ONOR. ROSIANNE CUTAJAR (Segretarju Parlamentari Għall-Ugwaljanza u r-Riformi): Sur President, ningħaqad mal-kollega tiegħi l-Whip min-naħa tal-Oppożizzjoni fir-ringrazzjamenti lejn l-għalliema u l-edukaturi kollha ta’ pajjiżna. Żgur li kwalità fundamentali f’dan kollu kienet l-addattibilità tal-għalliema. Li kieku ma kontux kapaċi tadattaw għas-sitwazzjoni li konna fiha żgur li konna nbatu ħafna aktar. Bħala eks għalliema xtaqt nistaqsi fuq l-issue tad-dixxiplina. Naf li din hija ta’ sfida kbira għal bosta għalliema meta t-tfal ikunu fil-klassi. Naf li hija ta’ sfida biex iżżomm il-kontroll fil-klassi imma fuq livell virtwali kif jirnexxilek iżżomm kontroll? Forsi għax uħud mill-istudenti kellhom lil ommhom preżenti fil-kamra allura kienu aktar taħt kontroll?  

IS-SINJURA INGRID SCIBERRAS BRAY: Għall-bidu li bdejna nużaw l-MS Themes kellu ċerta configuration li darba minnhom kont qiegħda nitkellem u kull darba nsib lil xi ħadd jitfagħni mute. Però, minn hemm jew minn hawn indunajt x’kien qed jiġri u fil-lezzjonijiet ta’ wara ma reġgħetx saret. Il-fatt li daħlet ir-raise hand għenet ħafna wkoll. Inkwantu għad-dixxiplina ma kienx hemm problemi. Anzi ċerti tfal ridt tħeġġiġhom jidħlu għax kif għedt aktar qabel kellek madwar 85% li daħlu regolarment però jkollok tfal li daqqa jidħlu għal-lezzjoni u daqqa le.  

IĊ-CHAIRPERSON: Sinjura Sciberras Bray, jien l-aktar li tinkwetani hija dawk it-tfal li ma daħlux għal-lezzjonijiet. Dawn ma daħlux għax ma kellhomx laptop? Għax ma kenux jaffordjaw l-internet id-dar? Għax kellhom laptop li riedu jaqsmuh ma’ ħuthom l-oħra? Dik irridu naslu għaliha biex jekk ikollna bżonn darb’oħra nkunu ppreparati aktar. 

IS-SINJURA INGRID SCIBERRAS BRAY: Mill-feedback li kelli, anke mingħand it-tfal stess għax ovvjament it-tfal ikunu jafu aktar lil xulxin milli nkunu nafuhom aħna l-għalliema peress li jkunu għamlu sitt snin flimkien, nista’ ngħid li kien hemm dawk it-tfal li kienu jaqgħu taħt l-iskema u ngħataw l-apparat u l-internet imma xorta ma daħlux għal-lezzjonijiet. Kien hemm min kellu problema għax ried jaqsam il-laptop jew it-tablet ma’ ħuthom, u kien hemm oħrajn li - sfortunatament kelli żewġ każijiet partikolari – l-omm, biex ma jkollhiex problemi ta’ dixxiplina mat-tifel tagħha, kienet tippreferi tħallih jilgħab fuq il-playstation minflok isegwi l-lezzjonijiet! U dan għax hekk kien komdu għaliha! Kien hemm fejn it-tfal stess jagħmlu kuntatt ma’ sħabhom biex jgħidulhom li t-teacher qiegħda tagħmel il-lezzjonijiet u jistaqsuhom għalfejn mhumiex jidħlu. Mela biex joqogħdu jagħmlu l-videos fuq Tik Tok ikollhom ċans imma biex jidħlu għal-lezzjoni ma jsibux ħin! U mbagħad xorta ssib ġenituri li jgħidulek li l-lezzjonijiet mhux qegħdin isiru. 

IS-SUR STEPHEN CACHIA: Fil-fatt il-Ministeru ta 284 devices bejn laptops u tablets lill-istudenti li kellhom diffikultà biex jixtru device u ta wkoll 162 internet connection. 

IĊ-CHAIRPERSON: Jiġifieri lanqas kienet problema li dawn ma setgħux jaffordjaw jixtru device għax kien hemm sistema biex tgħinhom.  

IS-SUR STEPHEN CACHIA: L-ikbar diffikultà, kif semmiet il-kollega, kienet dawk li kellhom numru ta’ tfal id-dar u allura d-devices ma kenux biżżejjed għax kien hemm numru ta’ tfal jew il-ġenituri stess li kienu qegħdin jaħdmu online u allura kellhom jipprovaw isibu bilanċ. U kien hemm oħrajn li ma sabux sapport mid-dar tagħhom biex jipparteċipaw fl-online teaching and learning. Bħala inċidenti ta’ dixxiplina ma kienx hemm xi każijiet ta’ barra minn hawn. Kien hemm każijiet fejn il-kapijiet tal-iskola kellhom jagħtu messaġġ ċar u ħadu passi fil-bidu, u dik kienet importanti biex kulħadd jieħu l-messaġġ li fl-aħħar mill-aħħar jekk l-għalliema qiegħda tagħmel live lesson mid-dar tagħha, inti trid turi ċerta rispett kif aħna kellna nirrispettaw il-fatt li għandek tfal u anke ġenituri li qed isegwuk online. Naħseb dak kien messaġġ tajjeb. Kien hemm ftit inċidenti ma’ xi ġenituri imma kienu verament minimi, jiġifieri ma kienx hemm każijiet partikolari li kellna xi issues partikolari bihom. 

IĊ-CHAIRPERSON: Insejjaħ issa lill-Onor. Ian Castaldi Paris li l-edukazzjoni hija fuq l-aġenda prinċipali tiegħu u fil-Parlament jipparteċipa b’mod b’saħħtu f’dak li għandu x’jaqsam mal-issues edukattivi u l-familja. 

ONOR. IAN CASTALDI PARIS: L-ewwel nett, meta nisma’ lis-Sinjura titkellem b’dan il-mod ninduna kemm aħna proattivi. Fil-fatt it was a very soft and smooth overtaking, jiġifieri dawn l-istudenti filli kienu mdorrijin b’sistema u f’daqqa waħda kellhom imorru għal-lezzjonijiet online. Għalhekk minn hawnhekk ngħidilkom prosit ta’ din il-biċċa xogħol li għamiltu. Forsi wieħed irid jara daqsxejn kemm ikun hemm studenti li għalkemm qegħdin isegwu l-lezzjonijiet, xorta waħda jiddejqu jistaqsu fejn ma jkunux jifhmu. Forsi fil-klassi taqbad l-eye contact magħhom u imma d-dar jaf ikollhom dik id-diffikultà biex jistaqsu għax mhux kull tifel u tifla jkollhom biżżejjed kunfidenza biex jistaqsi fejn mhux qed jifhem.  

Issa li kieku wieħed kellu jagħmlilhom spot exam kemm jiskorjaw punti milli kieku kellhom isiru l-eżamijiet fil-klassi? Naħseb li wieħed għandu jindirizza wkoll il-kwestjoni – ma nafx jekk taqblux miegħi – li d-dar mhux kulħadd ikollu l-istess setting u sitwazzjoni fl-IT jew bħala kumdità biex isegwi l-lezzjonijiet. Semmejtu wkoll il-behavioural issues u naħseb li wieħed għandu jenfasizza wkoll dwar kemm wieħed ikun qed jipparteċipa verament fl-online lessons. Jien kelli esperjenza d-dar tiegħi stess fejn dħalt id-dar u nsib lit-tifla l-kbira tiegħi qiegħda tiekol waqt li l-lezzjoni kienet għaddejja. Jien m’iniex an IT person, u allura l-messaġġ irid ikun ... Fil-każ tagħna kelli l-mara qiegħda d-dar magħha. Imma jkollok sitwazzjonijiet fejn ikun hemm il-lezzjonijiet għaddejjin u forsi t-tfal ma jkollhomx il-ġenituri preżenti u inti tkun qed tagħti l-lezzjoni imma ma tafx kemm verament qegħdin isegwu! U aktar importanti minn hekk, jekk qegħdin isewgu, kemm qegħdin jifhmu u kemm qed ikunu kapaċi li jekk mhux qed jifhmu jistaqsu għax hawn min hu kapaċi jistaqsi imma hawn min isibha diffiċli biex jikkomunika permezz ta’ monitor. 

IS-SINJURA INGRID SCIBERRAS BRAY: Ħalli nirrispondi din il-mistoqsija minn żewġ modi; bħala omm u bħala għalliema. Inzertajt li fiż-żmien li nqalgħet din il-pandemija r-raġel tiegħi nqabad b’lockdown ix-xogħol u allura ridt nieħu ħsieb iż-żewġt itfal tagħna. Il-kbira qiegħda l-ewwel sena Junior College u se titla’ t-tieni sena jekk il-Bambin irid u t-tifel qiegħed Year 10 u tiela’ Year 11. Jien ma stajtx noqgħod il-ħin kollu magħhom, però along the years bir-rapport li għandna nista’ ngħid li nafdahom biżżejjed u nkun naf x’inhu jsir u ma jsirx. Il-kbira naf li hija ħafna aktar determinata u allura stajt nafdaha b’għajnejja magħluqin. Iż-żgħir, billi għadu taħt l-età kont ngħidlu li jekk jiżgarra xorta se nkun naf, però mexa u x-xogħol li kellu jagħmel għamlu. Anzi kien qed ikollu ħafna aktar xogħol u l-unika ħaġa li garr fuqha kienet li kien qed ikollu ħafna aktar x’jagħmel id-dar milli meta kien l-iskola. L-iskuża kienet li mid-dar għandek ċans taħdem aktar imma jekk kull għalliema tas-sekondarja tagħmel hekk ovvjament ix-xogħol se jitla’ ħafna aktar. 

Issa bħala għalliema, meta nibda b’suġġett ġdid fil-Year 7, l-ewwel ħaġa li ngħidilhom hi li kif jidħlu mill-bieb ‘il ġewwa fil-kamra tal-Franċiż kollha fl-istess ilma se jkunu, kollha se jkunu green fil-lingwa, u allura l-mistħija fil-klassi ma teżistix għax il-mistħija ma twassalhom imkien. U dik it-trick ħadmet, jiġifieri draw li fejn hemm bżonn jistaqsu jistaqsu. Fl-ambjent tal-klassi ngħidilhom li ma rrid nara lil ħadd jidħol imbeżża’ fil-klassi u kuntenta ngħid li kollha kemm huma, x’ħin narahom deħlin mill-bieb tal-klassi narahom bit-tbissima fuq wiċċhom u jħossuhom komdi. Ovvjament waqt il-lezzjonijiet online dik il-problema ma kenitx qiegħda hemm għax fejn ma jifhmux kienu qegħdin jistaqsu. Kulma riedu jagħmlu hu li jgħollu waħda jdejhom u peress li kien hemm interazzjoni l-ħin kollu, daqqa nistaqsi lil wieħed u daqqa nistaqsi lil oħra biex nara jekk verament humiex engaged fil-lezzjoni. U nista’ ngħid li ma kelli problemi ta’ xejn. Peress li issa maż-żgħar bdejna bis-sistema tal-LOFs, ovvjament kienu diġà draw li nagħmlu ċerti tasks, u dik kienet mistoqsija min-naħa tat-tfal. Jien xorta ridt inserrħilhom rashom għax bdew jistaqsu jekk humiex se jsiru l-eżamijiet fl-aħħar u għedtilhom li skont il-linji gwida li għandna ma jidhirx li se jsiru eżamijiet. Però huma xorta waħda riedu jkunu jafu fejn qegħdin u mhux qegħdin. 

Jiena ngħodd it-tasks li nagħmel fil-klassi għax dawk li naf li qed jagħmluhom quddiem għajnejja u mhux qed ikollhom għajnuna minn tad-dar. Mela jekk kellhom listening tellajtilhom il-karta f’forma ta’ PDF u kien hemm fejn għamiltilhom fuq l-MS forms, u huma jridu jirrispondu dak il-ħin. B’hekk ir-riżultati se jidħlu mill-ewwel. L-istess għall-qari u l-kitba. Kont ngħidilhom li llum se nagħmlu writing task, nagħtihom it-title u ngħidilhom li għandhom nofs siegħa biex ilestuha. U kif ilestuha jagħmluha handed in minn fuq it-Themes u rnexxielna. Li għamilt fl-aħħar tas-sena mal-Year 7, peress li kien hemm kemm is-sample paper kif ukoll il-past paper tas-sena l-oħra, għedtilhom biex jaħdmuha ħalli nara kif imorru. U marru tajjeb. Kieku kellu jsir eżami kienu jmorru tajjeb. Il-Year 8, peress li s-sena l-oħra tal-Year 8 kienu kuntest differenti, kulma kien hemm kien sample paper u pprovajna lilha, il-maġġoranza tagħhom marru tajjeb. Għas-sena d-dieħla l-unika ħaġa hi kif se nibdew is-sena għal dawk li ma daħlux għax fil-klassi se jkolli min lestejt il-programm magħhom u min le! Allura hemmhekk x’se nagħmel? Se nibda bil-programm tas-sena l-ġdida jew se nerġa’ nibda mill-bidu? 

IĊ-CHAIRPERSON: Issa nsejjaħ lill-Onor. Ivan Bartolo, li ddedika ħajtu għall-qasam soċjali u l-qasam tal-familja u tal-edukazzjoni huma għal qalbu ħafna wkoll.  

ONOR. IVAN BARTOLO: Min-naħa tiegħi nixtieq nirringrazzja lill-għalliema kollha tax-xogħol kollu li għamlu. Apprezzajt ħafna meta inti Sur President, semmejt kif dawk il-familji li ma setgħux jaffordjaw dan it-tagħlim sabu għajnuna kbira. Fil-fatt is-Sur Cachia semma numru sostanzjali ta’ persuni li ngħataw l-għajnuna u dik napprezzaha immens. Kif jgħid il-Malti kull deni ħudu b’ġid u kultant minn traġedja tipprova tieħu l-aħjar li tista’. U fil-fatt naħseb li kien hemm ħafna tal-età tiegħi li ż-Zoom u affarijiet oħra diġitali kienu ġodda għalihom.  Għalhekk din serviet ta’ għajnuna biex nidra ċerti affarijiet. U naħseb kien hemm xi tfal li meta bdew jidħlu fis-sistema edukattiva għenithom ukoll f’dawn l-affarijiet.  

L-osservazzjoni li xtaqt nagħmel hi li fis-sajf tistax tibqa’ tingħata l-edukazzjoni mill-kumdità tad-dar ħalli nkomplu nitgħallmu aktar u nkomplu nsegwu lit-tfal tagħna? Naħseb li hija xi ħaġa li tista’ issir bħalma jsir it-teleworking f’postijiet tax-xogħol oħra. Allura fl-edukazzjoni naħseb li għandna nikkonsidrawha wkoll. Ma nafx jekk tistax issir. Mill-ġdid nirringrazzja lill-għalliema u napprezza immens, b’mod speċjali persuna partikolari fil-Ministeru li nikkomunika magħha kontinwament fuq problemi li jkollhom ċerti tfal fuq photocopies jew kotba. Għalhekk minn hawnhekk nirringrazzjaha ħafna talli kontinwament tgħinni fuq ċerti każijiet minn madwar Malta u Għawdex. Grazzi.

IĊ-CHAIRPERSON: Grazzi. Nirringrazzja lis-Sur Bugeja, lis-Sur Grixti u lis-Sinjura Sciberras Bray tal-kontribuzzjoni tagħhom f’din il-laqgħa. Issa nitlob lis-Sur Cachia sabiex jagħmel il-kummenti konklussivi tiegħu. Nirringrazzja wkoll lill-Membri preżenti li taw is-sehem tagħhom illum. Bħala Kumitat xtaqna ngħidu grazzi lil dawk kollha li pparteċipaw f’din it-tranżizzjoni u allura mis-Sur Cachia, li huwa d-Direttur Ġenerali, sal-għalliema u l-membri kollha, li f’dan il-mument ta’ storm and stress fuq il-pajjiż qamu għall-okkażjoni sabiex jibqgħu jedukaw lil uliedna. Fl-opinjoni tiegħi l-edukaturi għandhom missjoni kbira x’jagħmlu u f’dan il-perjodu urew kemm verament ma jmorrux ix-xogħol għall-paga imma li għalihom hija missjoni. Ħafna drabi kull edukatur jiddedika ħajtu sabiex jgħallem lil ħaddieħor u aħna nixtiequ minn hawnhekk ngħidulhom grazzi u li napprezzaw dak kollu li jagħmlu għat-tfal tagħna. 

Is-Sur Stephen Cachia. 

IS-SUR STEPHEN CACHIA: Jekk tippermettuli nixtieq nirringrazzja wkoll lis-Sinjura Sciberras Bray għall-mod eżemplari ta’ kif aġġixxiet waqt dan il-perjodu u m’għandix dubju li din ma kenitx faċli żgur għaliha għax fl-irwol tiegħi kelli overview ta’ kif kienet qiegħda titħaddem is-sistemà u min ħadem bħalma ħadmet is-Sinjura żgur li ma kenitx xi ħaġa faċli. 

IĊ-CHAIRPERSON: Biex ngħid il-verità lili impressjonatni meta tkellimt magħha. Nemmen li fil-politika trid tkun kapaċi tikkritika lil xi ħadd meta ma jagħmilx l-affarijiet kif suppost imma trid tkun kapaċi wkoll tfaħħar u ttella’ ‘l quddiem ir-role models li tkun tixtieq li ħaddieħor jimxi fuqhom. 

IS-SUR STEPHEN CACHIA: Hekk hu li tkun edukatur għandek vokazzjoni biex tagħmel differenza pożittiva fil-ħajja tat-tfal. U naħseb li s-Sinjura Sciberras Bray hekk għamlet. 

IS-SUR GRAZIO GRIXTI: Parti mit-taħriġ li konna nagħtu online kien f’forma ta’ sessjonijiet fejn kienu qegħdin jintgħażlu ċerti għalliema u kapijiet ta’ skejjel biex jaqsmu prattiċi tajbin ma’ għalliema oħra. Jiġifieri konna qed ngħallmu kemm bħala direttorat lill-għalliema imma anke għalliema jgħallmu lil xulxin u kien hemm ħafna eżempji tajbin. 

IS-SINJURA INGRID SCIBERRAS BRAY: Ma kontx ipparteċipajt għax inzertajt kelli l-lezzjonijiet dak il-ħin.  

IS-SUR STEPHEN CACHIA: F’dak il-każ kont tagħti preżentazzjoni inti. L-Onor. Castaldi Paris għamel punt validu ħafna fuq il-fatt li l-isfida għalina hija li naraw kemm fil-verità l-istudenti tgħallmu f’dan il-perjodu. M’għandix dubju li studenti bħal tas-Sinjura Sciberras Bray tgħallmu ħafna imma kif għedna qabel kien hemm numru ta’ studenti li forsi li ma pparteċipawx daqshekk fit-tagħlim u dik hija sfida għalina li rridu nindirizzaw ħalli nerġgħu nġibuhom on track. 

IĊ-CHAIRPERSON: L-isfida hija tas-soċjetà li ma nħallu lil ħadd jiġi soċjalment eskluż. Dik hija sfida kontinwa li aħna li qegħdin fil-qasam soċjali rridu nipprovaw nindirizzaw. 

IS-SUR STEPHEN CACHIA: To their credit, kif qal tajjeb il-kollega, l-iskejjel ħadmu ħafna sabiex jipprovaw kemm jista’ jkun iġibu l-istudenti kollha imma r-realtà hi li meta għandek id-distanza u meta m’għandekx daqshekk kontroll fuq dak li qed jiġri fl-iskola, se jkollok il-limitazzjonijiet. Naħseb li l-Onor. Bartolo għamel ukoll punt validu meta qal li għandna nibqgħu nibnu fuq l-esperjenza li għamilna permezz tal-online teaching. Naħseb li xi ħaġa pożittiva minn dan il-perjodu ftit negattiv kienet dik li ħafna għalliema, fi ftit ġimgħat, tgħallmu jużaw l-online tools b’mod qawwi ħafna. U dak nixtiequ li nkomplu nibnu fuqu mhux biss biex, jekk allaħares qatt, terġa’ tiġri din is-sitwazzjoni nkunu ppreparati imma anke minħabba li dawn l-għodod jistgħu jkunu ta’ stimolu ġdid sabiex timmotiva lill-istudenti jibqgħu jitgħallmu anke fis-sajf u f’perjodi oħra. Din l-għodda tista’ tgħin lill-istudenti sabiex jitgħallmu ċerti ħiliet ta’ kif jitgħallmu waħedhom minflok joqogħdu jistennew li jmorru l-iskola.

Hemm il-benefiċċju mill-użu tajjeb tal-għodod diġitali u dak nixtiequ nibqgħu nibnu fuqu, kif għandna nibqgħu nibnu fuq riżorsi oħra bħalma hija Teleskola.mt, li hija pjattaforma set up mill-uffiċjali tad-Dipartiment tas-Sur Gaetano Bugeja, li għandu potenzjal li jibqa’ jinbena bħala repożitorju qawwi ta’ lezzjonijiet u ta’ materjal edukattiv li jista’ jintuża mill-għalliema, mill-istudenti u mill-ġenituri l-ħin kollu b’xejn. L-iskop tagħna hu li nkomplu nibnu fuq dak li kien hemm u li nieħdu l-pożittiv minn din l-esperjenza mhux daqshekk pożittiva. 

IĊ-CHAIRPERSON: Nixtieq inħabbar li ngħaqdet magħna l-kelliem ewlieni tal-qasam soċjali l-Onor. Maria Deguara. Aħna konna qegħdin nitkellmu fuq dan il-perjodu li għaddejna minnu u kif kulħadd għamel użu mit-teknoloġija biex inkomplu nedukaw lil uliedna. Onor. Deguara, ma nafx jekk għandekx xi rimarki jew mistoqsijiet x’tagħmel fuq dan is-suġġett.  

ONOR. MARIA DEGUARA: Min-naħa tiegħi xtaqt niġbed l-attenzjoni fuq l-użu elettroniku tat-tagħlim. Veru li hija xi ħaġa tajba li l-COVID-19 ġegħelitna nużaw din is-sistema u li għandna nkomplu nibnu fuqha għal dak li jista’ jinqala’ fil-futur imma rridu niftakru wkoll li anke mill-esperjenza ta’ dawn it-tliet xhur li għaddew, dan it-tip ta’ tagħlim qatt ma jista’ jieħu over it-tagħlim face to face fl-iskejjel tagħna! Ir-raġuni hija waħda; bħala tabiba kelli ħafna kuntatti ma’ ommijiet u tfal. L-ewwel nett it-tfal għandhom span qasira ħafna. Jekk hemm l-għalliema forsi one to one qed jinduanw li l-lezzjoni għaddejja imma wara ftit, wara kwarta, 20 minuta, it-tfal jibdew jiddevjaw l-attenzjoni tagħhom, daqqa jaqbdu xi ħaġa minn hemm u daqqa jaqbdu xi ħaġa minn hawn! Fil-fatt it has been proved minn ċerti għalliema – li pprovaw jaraw l-outcome ta’ dan it-tagħlim - li hemm persentaġġ kbir ta’ tfal li ma ħadux dak kollu li kellhom jieħdu f’dawn il-lezzjonijiet. 

Mela ma mmorrux bl-idea li this is something that is one hundred percent good! Żgur li le! Barra minn hekk għandek tfal li ma jistgħux jikkonċepixxu l-iscreen mat-tagħlim. Tisma’ tfal - qed nitkellmu fuq studenti ta’ età żgħira għax dawk li qegħdin l-università storja oħra; dawk imdorrijin imorru l-lecture u jmorru d-dar u jkomplu bir-riċerka tagħhom – li qegħdin mis-sekondarja ‘l isfel li jgħidulek li one to one mal-għalliema tagħhom huwa l-aktar mod ideali ta’ kif jitgħallmu. Tant hu hekk li, anke f’ċerti mistoqsijiet lill-Ministru, fejn kont staqsejt jekk huwiex se jsir assessment qabel ma tiftaħ l-iskola f’Ottubru jew f’Settembru biex naraw x’ġara eżattament minn dan il-grupp ta’ tfal ... Apparti l-mediċina l-edukazzjoni hija wieħed mis-suġġetti tiegħi u nsegwi l-edukazzjoni ta’ uliedi u kont is-sors tal-edukazzjoni tagħhom kollha. Jiena nemmen li għandu jsir assessment qawwi biex naraw li dak ix-xogħol li kellu jsir f’dawn it-tliet xhur jiġi assessjat biex dawk it-tfal li ma kenux kapaċi jikkomunikaw daqshekk jew li ma ħadux biżżejjed minn din is-sistema jingħatalhom extra time jew dak il-kurrikulu jinqasam over the coming nine months. 

Ma nemminx li għax għandek student professur mela kollha professuri, jiġifieri jien dejjem ngħid li rridu naraw l-inqas wieħed għax imbagħad l-oħrajn se jlaħħqu. Dan huwa importanti ħafna. Min hu rappreżentant fl-edukazzjoni għandu jagħmel dan l-assessment għax dawn it-tfal se jispiċċaw jibqgħu lura matul għomorhom kollu. Naf x’qiegħda ngħid għax ilni nara tfal u ġenituri li l-ġenituri jagħmlu minn kollox għat-tfal tagħhom u joqogħdu magħhom biex jitgħallmu. Imma ma rridux ninsew li hemm ġenituri oħra li lanqas huma kapaċi jsegwu l-edukazzjoni ta’ uliedhom. Kelli omm li kienet tgħidli li hi kienet toħroġhom ‘il barra għax ma kenitx kapaċi ... Jiġifieri mhux imbilli nagħtuhom l-iPads f’idejhom! 

IS-SUR GAETANO BUGEJA: Forsi li nixtieq inżid ma’ dak li qed tgħid inti hu li t-tagħlim huwa xi ħaġa wiesa’. Meta nitkellmu fuq tagħlim, qegħdin nitkellmu fuq il-kontenut jew fuq il-kompetenzi? Veru forsi fil-klassi jekk tajtek handout u tajtek ċertu kontenut forsi t-tfal tgħallmu aktar, però bl-iskejjel magħluqin it-tfal tgħallmu affarijiet li fil-klassi ma jkunux tgħallmu. Pereżempju, kienet xi ħaġa impressjonanti fil-primarja kif ukoll fis-sekondarja kemm sibna tfal li lanqas kienu jafu jibagħtu email imma permezz tal-online learning tgħallmu jibagħtu l-emails, jużaw Themes, eċċ. Jiġifieri din irridu narawha bħala xi ħaġa ħolisitka. 

ONOR. MARIA DEGUARA: Għalhekk qiegħda ngħid li hemm it-tajjeb tagħha wkoll imma akkademikament it-tfal ibatu. Tinsiex li f’pajjiżna l-aspett akkademiku huwa importanti ħafna għax inti timxi skont kemm taqdef fl-edukazzjoni. Dak li qed nipprova ngħid hu li veru huwa tajjeb li jkunu jafu jħaddmu din l-għodda però jekk qiegħda nitgħallem il-geometry u ma fhimtx l-ewwel erba’ theorems mhux se nagħmel il-ħames u s-sitt waħda! Li qiegħda nipprova ngħid hu li jekk dawn jagħmlulek cut and paste tal-affarijiet u mbagħad meta tistaqsihom x’tgħallmu minn dak li tkun tajthom tinduna li lanqas biss ikunu qraw dak li hemm miktub ... Fih it-tajjeb tiegħu wkoll imma nerġa’ ngħid li m’għandniex nassumu li kulħadd mexa l-istess. 

Li nista’ ngħidilkom mit-turnover li jkolli fil-professjoni tiegħi hu li l-ġenituri jinsabu allarmati ħafna fuq din il-biċċa xogħol. Tant hu hekk li diġà għamilt xi mistoqsijiet lill-Ministru għall-Edukazzjoni sabiex jaħsbu - forsi anke minn xahar qabel tiftaħ l-iskola - jagħmlu dawn l-assessments biex ikunu jafu fejn għandhom jippreparaw aktar jew fejn għandhom jagħmlu r-repetizzjoni ta’ dak ix-xogħol li sar. Dawk kienu l-kummenti tiegħi għaliex nemmen li kulħadd għandu dritt għat-tagħlim u ma ninsewx li hemm numru sinifikanti ta’ ġenituri li huma stess mhumiex kapaċi aħseb u ara kemm se jgħallmu lil uliedhom! 

IĊ-CHAIRPERSON: L-Onor. Deguara qajmet punt importanti anke mill-esperjenza tagħha bħala tabiba li tiltaqa’ ma’ dawn il-każijiet. Issa nħalli f’idejn is-Sur Cachia sabiex jagħmel il-konklużjonijiet tiegħu. 

IS-SUR STEPHEN CACHIA: Bla dubju naqblu mija fil-mija li l-ebda online teaching mhu se jieħu over l-esperjenza tal-ħajja tal-iskola. U hawnhekk mhux qed nitkellmu biss fuq il-lezzjonijiet għax il-ħajja tal-iskola hija ħafna aktar wiesa’ minn hekk. Fl-iskola għandek l-interazzjoni anke fil-logħob bejn it-tfal, jiġifieri dan kollu qed iservi biex it-tfal jitgħallmu minnhom. Jiġifieri aħna żgur mhux qed ngħidu hekk. Naħseb li dak li qal il-kollega tiegħi hu li l-istudenti jistgħu jitgħallmu ħiliet oħrajn permezz tal-għodda diġitali, b’mod partikolari li tkun aktar indipendenti fil-mod ta’ kif jitgħallmu. Imma bla dubju naqblu mija fil-mija miegħek. 

Fuq l-assessjar irridu nsibu bilanċ bejn li ma nżidux pressures kbar, partikolarment fuq l-istudenti, imma anke fuq l-iskejjel, hekk kif nibdew is-sena skolastika li jmiss billi nagħmlu xi sistema ta’ assessjar formalizzata ħafna fuq l-istudenti. 

ONOR. MARIA DEGUARA: Anzi jien kont qed ngħid li tkun xi ħaġa informali ħafna, fejn inti ssejħilhom u tistaqsihom ċerti mistoqsijiet u tara x’qed jiġri. It-tfal bil-logħob tgħallimhom ukoll. 

IS-SUR STEPHEN CACHIA: Eżatt. L-ikbar sfida se tkun biex it-tfal jerġgħu jidħlu fir-rutina tagħhom li jmorru l-iskola kif kienu jagħmlu qabel. 

ONOR. MARIA DEGUARA: Nassigurak li they are looking forward to it. 

IS-SUR STEPHEN CACHIA: Naqblu miegħek li parti mix-xogħol tal-għalliem huwa li jassessja lill-istudenti fejn waslu, x’tgħallmu u ma tgħallmux f’dan il-perjodu u mbagħad ikomplu minn hemm. Li qegħdin nipprovaw nagħmlu hu li s-sillabi differenti qed nipprovaw nagħtu linji gwida lill-għalliema ta’ x’iridu jagħtu aktar importanza biex nagħtuhom ftit spazju ħalli jagħmlu dan ix-xogħol ukoll. Għandna sezzjoni fuq il-website tad-Dipartiment tas-Sur Bugeja fejn tfajna dawn il-linji gwida u tlabna lill-edukaturi jagħtuna l-feedback biex we fine tune them ħalli l-għalliema jkollhom ftit spazju biex jagħmlu dan ix-xogħol li qiegħda ssemmi inti. 

Qegħdin naħdmu wkoll, speċjalment għall-Year 11, jiġifieri għall-Form 5 is-sena d-dieħla, li għandhom inqas ħin biex jipprovaw jirkupraw, ħalli l-O-levels u s-SEC tas-sena d-dieħla jsiru ftit aktar tard mis-soltu biex l-istudenti jkollhom aktar ħin biex jitgħallmu s-suġġetti tagħhom is-sena d-dieħla. Qegħdin naħdmu wkoll mal-bord tal-Matsec biex ikun hemm ftit tat-tweaking tas-sillabi, dejjem fejn ikun possibbli. Hemm diskussjonijiet għaddejjin bħalissa fuq din il-biċċa. L-isfida li jmiss hija mill-aspett kurrikulari dwar kif nistgħu nimmitigaw għas-sitwazzjoni li kellna f’dawn it-tliet xhur u nofs matul is-sena d-dieħla. U qegħdin proprju naħdmu fuq dan it-tip ta’ xogħol. Grazzi. 

[bookmark: _GoBack]IĊ-CHAIRPERSON: Nirringrazzja mill-ġdid lis-Sur Stephen Cachia, lis-Sur Gaetano Bugeja, lis-Sur Grazio Grixti u lis-Sinjura Ingrid Sciberras Bray ta’ din il-preżentazzjoni li tajtuna llum. U nixtieq niringrazzja wkoll lill-Membri kollha ta’ dan il-Kumitat. Id-diskussjoni ntemmet u għalhekk nistgħu naġġornaw il-laqgħa għal data u aġenda li tiġi kkomunikata lilna aktar tard. Nirringrazzjakom.

Fis-5.59 p.m. id-diskussjoni fuq is-suġġett ġiet fi tmiemha.

